
        
            
                
            
        

    
	ДЭЛХИЙ ЕРТӨНЦИЙН ТУХАЙ ДОМГУУД

	Хүүхдийн төв номын сан” Улаанбаатар хотноо 2012 онд эрхлэн гаргасан “Монгол ардын аман зохиолын дээж” цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Алтан гадас, Долоон бурхан хоёр

	 

	Эрт дээр цагт нэг хаан гүнжээ 25 нас хүртэл гадаа гаргахгүй, ордон дотроо байлгаж байжээ. Тэр гүнж 25 нас хүрээд ааваасаа би нэг удаа цэцэрлэгт гаръя гэж гуйж гэнэ. Хаан зөвшөөрч гүнж цэцэрлэгт гарч явтал, хангарди шувуу шүүрээд явчхаж. Хаан хотол хошуу даярах мэргэн шар зурхайчдаа цуглуулж, гүнжийг олж ирэх овтой мэхтэй хүн хаана байна хэлж аль гэж айлдаж гэнэ. Зурхайч нар. "Таны гүнжийг олж ирж чадах хүн албат нарын чинь дотор найман хүүхэдтэй нэгэн өвгөн байна. Тэр тус болох юм байна” гэж мэргэлцгээжээ.

	 Тэгээд тэр найман хүүхэдтэй өвгөнийг эрж олоод дуудуулсан байна. Тэр өвгөн найман хүүгээ дагуулаад хаанд бараалхаж ирж, хааны зарлигийг сонсож аваад:

	 — За миний хүүхдүүд! Хааны гүнж алга болсон гэнэ. Түүнийг олж ирж чадах уу? гэсэнд,

	 — Чадна гэцгээж байна гэнэ. Өвгөн, хаанд, ‘"Миний хүүхдүүд гүнжийг олж ирж чадах юм байна гэсэнд хаан, гүнжийг танай найман хүүхэд олж ирвэл хамгийн ахмадаар нь хаан болгож хаан ширээнд суулгаж, бусад долоог нь түшмэл болгоно” гэж зарлиг буулгаж гэнэ.

	 Тэгээд хаан, өвгөний найман хүүгийн эрдэм увдисыг асуусанд:

	 1. Мэргэн харвадаг

	2. Хурдан гүйдэг

	3. Холыг хардаг

	4. Үгүй юмны үнэр шиншлээд мэддэг

	5. Салхи сордог

	6. Нуур далай балгадаг

	7. Нар сар тогтоодог

	8. Отгон дүү нь огт бараагүй юмыг шүүрч авдаг ийм ийм эрдэмтэй гэцгээжээ.

	 За тэгээд хаан гүнжийг ол гэж зарлиг болсонд, тэр хүүхдүүд гүнжийн зугаалж явсан цэцэрлэгт очоод эхлээд үнэрч хүүхэд үнэрлэж үзээд, хангарди шувуу аваад явж гэж хэлж, холыг хардаг нь харж тэнд явж байна гэж хэлж өгч, харвадаг нь харваж, унахаас өмнө сордог нь сорж авч байхад нар орой болж, нарыг тогтоож саатуулж байгаад шүүрдэг нь шүүрч, ингээд хааны гүнжийг авч хаанд аваачиж өгчээ. Хаан их баярлаж, найр хурим хийгээд ахмад хүүг хаан ширээнд суулгана гэхэд, тэр хүү ааваасаа асууж ирнэ гээд явжээ. Аавдаа очоод, "Би хаан болохгүй. Аав та алтан сумаа бидний хэнд өгөх вэ?" гэсэнд, “Хэнд ч өгч чадахгүй, харин би тэнгэр өөд харвана. Уралдаж очоод аль түрүүлж хүрсэн нь ав” гээд харважээ. Тэгтэл отгон дүү нь тэнгэрт гарч алтан сумыг гүйцэж аваад тэндээ алтан гадас од болжээ. Долоон ах нь хойноос нь явж огторгуйн Долоон бурхан од болсон гэнэ. Долоон бурхан Атган гадсыг тойрч байдаг нь ах дүү долоон хүүхэд дүүгээ эргэж байгаа учир тэр гэнэ.

	 


Гурван марал

	 

	Эрт урьд цагт Хөхдэй мэргэн хөвөн цагаан морио унаад, Хөгнөн цагаан нум саадгаа агсаад, асар басар хоёр нохойгоо дагуулаад авд явж байсан чинь гурван илээ дагуулсан гурван маралтай тааралдаад хойноос нь хөөцөлдсөөр явтал цөм тэнгэрт гараад явчхаж гэнэ. Тэгээд тэнгэрт байгаа цуварсан гурван одыг гурван марал гэх болж, түүний доорх нь байгаа бүдэгхэн ташуу гурван одыг гурван марлын ил гэдэг байна.

	Үдшийн гялаан гэдэг одыг гурван марлыг агнахаар хөөцөлдөж яваа Хөхдэй мэргэн гэж хэлдэг юм. Зарим хүн түүнийг бас тэнгэрийн цагаан анчин ч гэж хэлдэг байна.

	Хувилбар: Гурван марлыг тойрсон хэсэг оддыг Хөхдэй мэргэн тэнгэрт тэднийг бай болгосон гэцгээдэг байна. Гурван марал буюу гурван гөрөөс одны доорх гурван ташуу од бол Хөхдэй мэргэний гурван нохой юм. Мөн Хөхдэй мэргэний морь нь бас од болоод байгаа гэнэ. Энэ хэсэг одны баруун захын улаан өнгөтэй од бол Хөхдэй мэргэний харвасан сум нь юм. Түүний харвасан сум нь гурван марлын дундхыг нь нэвтэлж гарсан тул цусан улаан өнгөтэй болжээ.

	Хөхдэй мэргэн уг нь Хөх мөнгөн тэнгэрийн хүү юм байна. Тэнгэр түүнийг мангасын аюулаас хүн төрөлхтнийг авруулах гэж газарт буулгасан юм санжээ. Тэр үед мангас хамаг амьтныг хөнөөж залгиад, зөвхөн долоон өвгөн үлдсэн нь өндөр уулын оройд гараад уйлалдаж, тэнгэрт мөргөж залбирч суужээ. Эцэг Малиан тэнгэрийн илгээсэн Хөхдэй мэргэний ачаар энэ долоон өвгөнөөс одоогийн хүн үүсэж үржсэн юм гэнэ.

	Кудин буриадын бөөгийн дуудлагад Хөхдэй мэргэн, түүний хатан Хултэй нарын тухай

	 

	Хухудэй мэргэн баабай

	Хултэй хатан ийбий

	Юухэн муяа хубуун

	Юухэн мундор басагад

	Аляа ехээ аляадажа

	Хара шулуу хаяжа

	Хухэ шулуу шэдэжэ

	Байнаха юм та 

	 

	гэж өгүүлсэн байна.

	Буриад бөө Ишигэний Иван Хантаевагийн тайлбарласнаар тэнгэр дуугарч, цахилгаан цахих нь Хухдэй мэргэн аав, Хултэй хатан хоёр есөн дүрсгүй хөвүүн, есөн аальгүй дураараа басгантайгаа наадаж байгаа юм гэж үздэг байна.

	 


Долоон өвгөн

	 

	Эх эцгээс өнчин хоцорсон ах дүү хоёрын нэг нь баян, нөгөө нь хоосон ядуу юм санжээ. Хоосон нь нэгэн баян айлд зарцлагдаж амь зууж байв. Тэр ядуу хүү нэг өдөр ойд мод хөрөөдөхөөр очоод нэг сайхан мод байхыг хөрөөдөх гэснээ “Энэ миний ах шиг ямар сайхан гоолиг мод вэ“ гэж бодоод түүнийг хөрөөдөхөө больж, өөр нэг модон дээр очвол муу үмхэрсэн юм байв. Түүнийг үзээд “Энэ мод яг л над шиг болсон эд юм даа” гэж бодоод бас хөрөөдөж чадсангүй. Тэгээд тэр өөр хөрөөдөх мод эрж хайсан ч үгүй гэртээ буцаж очжээ.

	 Эзэн нь түүнийг харааж загнаад ой руу буцааж хөөв. Хүү ойд очоод мод хөрөөдөх гэсэн боловч түрүүчийн адил зарим нь баян тарган ах шиг нь сайхан санагдаад, нөгөө зарим нь болохоор хоосон ядуу өөртэй нь адил бодогдоод байхаар нь мөн л мод хөрөөдөж буулгасангүй хэдэн мөчир чирээд харьжээ. Эзэн улам хилэгнэж, гурав дахь удаагаа түүнийг ойд хөөж явуулахдаа гэртээ бүү буцаж ир гэжээ. Хүү гүйж яваад нэг өвгөнтэй тааралдав.

	 Өвгөн ч юун хүү хаачиж явна гэж асуусанд хүү бүхий л болсон явдлаа нэгд нэгэнгүй ярьжээ. Тэгээд тэд тэндээ жаахан амарсан, ядуу хүү унтаад өгч. Тэр хооронд өвгөн амнаас нь хүүгийн хэлийг татаж гаргаад 70 зүүгээр хатгаад авч гэнэ. Хүү тэгсхийгээд сэрсэн чинь өвгөн алга болсон байв. Ийш тийшээ харсан чинь өөрөө нэг нарсны дор хэвтэж байна гэнэ.

	 Тэгтэл нэг хэрээ нүд зуугаад ирж. хойноос нь нэг эм хэрээ хүрч ирээд:

	 — Чи хаанаас энэ нүд олов оо? гэсэнд, эр нь:

	 Дуугүй бай! Энэ модны дор хүн сонсож байна гэхэд эм нь:

	 — Тэр хүн тэгээд шувууны хэл мэддэг юм гэж үү? гэж байна. Үнэндээ тэр хүүгийн хэлэнд өвгөн зүү хүргэснээс болж тэр бүх амьтны хэл мэддэг болсон байжээ. Эр хэрээ нь эм хэрээндээ хэлж байна гэнэ.

	 — Хааны хүү өвдөөд лам бөө нар цугларч хурал, гүрэм, их тахилга тайлга болж, тэнд

	 алсан малын нүд бишгүй байна. Эм хэрээ:

	 — Тэр хаан хүү юунаас болж өвдсөн юм бол? гэж асууж байна гэнэ.

	 — Түүний амаар нь могой орсноос болж гэдэс нь дүүрч цанхайж сандаргаад байгаа

	 юм байна.

	 — Тэгвэл түүнийг яавал зүгээр болох юм бэ? гэсэнд,

	 — Адуун сүргээсээ гурван жил сувайрсан тарган гүү гаргаад, нэг хэсэг өөхтэй мах галд өргөж, түүний хэншүү дөлөн дээр нь хаан хүүгийн амыг нь ангайлган утвал зүгээр болно гэжээ. Ядуу хүү тэр хааных руу гүйж очоод,

	 — Би хүүг чинь эмчилж өгч болох уу? гэсэнд, хаан дуртай зөвшөөрч хүүгээ эмчлүүлэх болж гэнэ. Хүү ч хэрээний хэлсэн янзаар бүх юмыг бэлтгүүлж хүүгийн амыг утмагц өөхтэй махны үнэр авангуут могой гараад ирж. Хаан тэгээд их ач тустай эмч гэж шан хишиг хүртээж бүх өв хөрөнгийнхөө хагасыг тасалж өгч гэнэ. Ядуу хүү хэлж:

	 — Надад ийм их юмны хэрэггүй. Харин долоон эцэнхий шарагч гүү, нэг муу янгиа тохсон унааны морьтой өгвөл л боллоо гэжээ. Ингээд хүссэн зүйлээ аваад ядуу хүү замд гарч явжээ.

	 Тэгээд замд нэг хүн нэг уулыг нөгөө уултай сольж тавьж байгаатай тааралдав. Ядуу хүү;

	 — Чи юу хийж байгаа хүн бэ? гэж асуусанд,

	 — Аа би хүчээ үзэж байгаа хүн байна аа гэж. Ядуу хүү түүнийг нөхөр болгон авч, цааш дагуулан явав. Явж байтал нэгэн хүн чихээ газар наагаад байх нь таарчээ.

	 — Чи юу хийж байгаа хүн бэ? гэсэнд,

	 — Би юм чагнагч хүн юм. Газар доор юу болж байгааг чагнаж байна гэжээ.

	 — Юу сонсогдож байна даа? гэсэнд,

	 — Газар доорх хүмүүс үхэл зовлон болж байна гэв. Мөн тэр хүнийг элсүүлж авав. Бас цаашаа явтал, тэнгэр өөд харж байгаа нэг хүнтэй уулзав. Юу хийж байгааг асуувал:

	 — Би мэргэн харваач хүн юм. Би дээшээ нэг сум тавьсан юм. Тэгтэл түр удалгүй тэнгэрээс эмтэрсэн нэг хэсэг гангийн хэлтэрхий, сумтай нь хамт шуугин бууж ирэв. Тэгээд

	 бас тэр мэргэн харваачийг элсүүлж авав. Тэгээд цаашаа явж байгаад бас нэгэн хүн хэрээний өдийг шаазгайн өдөөр сольж, шаазгайн өдийг хэрээний өд болгон сольж байхтай тааралдав.

	 Тэр хүнээс юу хийж байгааг асуусанд:

	 — Би өөрийнхөө ур чадлыг шалгаж байгаа дархан хүн байна гэжээ. Тэр хүнтэй нийлээд тавуул болоод цааш явжээ. Гэтэл нэг хүн бүхэл бүтэн голын усыг амандаа сорж балгаад,

	 буцааж гаргаж байхыг үзэв. Энэ хүнийг бас элсүүлж авав. Цааш явтал явган туугаад янгир барьж авч байгаа хүнтэй учирч гэнэ. Мөн түүнийг элсүүлж авчээ. Тэгээд тэд хаа юу болж байгааг чагнадгаараа чагнуулж мэдье гэж хэлэлцэв. Газар чагнадаг нь чагнаад:

	 — Нэгэн зүгийн хаан охиноо хүнд өгөх гээд арван хоёр давхар хөшигний цаана суулгаад хүргэн болохоор ирсэн хүмүүсээс гурван эрийг шалгаруулаад, баруун талд нь хортой идээ, зүүн талд нь хоргүй идээ засаж бэлдээд байна гэжээ. За тэгээд туранхай цагаан гүүгээ унацгаагаад тэр зүг уруу явцгаав.

	 Хамгийн эхлээд нөгөө уул сольж тавьдаг нь хааны бөхтэй хүч үзэх болсонд, тэмээ ямаа шиг тэнцвэргүй хоёр юм гарч ирсэнд ард олон инээдэм ханиадам болж байв. Тэр. хааны барьж аваад газрын ангаар шидчихсэн чинь зөвхөн хөлийнх нь эрхий хуруу л цухуйж байв гэнэ. Дараагаар нь тэнгэр газрын хооронд байдаг алтан хүрдийг харвах болсонд ах дүү зургаагийн харваач нь түүнийг хэмх харваад бас нэг мөрий авчээ. Дараагаар нь явган уралдах болсон нөгөө зургаагийн янгир хөөж барьдаг нь хааны хоёр малчин самгантай уралдах болов. Хоёр самган уралдах газартаа хүрч очоод хүүг жаахан амаръя гэж хэлээд толгойг нь илсэн чинь тэр дорхноо унтаад өгчээ. Тэгэхлээр нь хоёр самган эргээд гүйчихжээ.

	 Хүү хоёр самганыг газрын дунд хүрч явах үед сэрээд, хойноос нь хөөж гүйцээд түрүүлээд иржээ. Ингээд ах дүү долоо аргагүй хааны гүнжийг авч явжээ. Хаан тэр зургаад гүнжээ өгөх дургүй байсан учир түүнийг даруулах гэж хойноос нь их цэрэг явуулжээ. Өөрсдийнхөө араас дайсан ирж явааг тэд мэдээд нөгөө ус балгадагтаа их ус балгуулаад, уулын оройд гарч хоноглож гэнэ. Шөнө дайсан дайрч ирэхлээр нь аман дахь усаа тавьсанд их далай тэнгис болж хамаг амьтан живж үхэж гэнэ.

	 Тэгээд тэр долоо уулынхаа орой дээрээс олон амьтан алчихлаа гээд үсэрсэн чинь тэнгэрт гараад Долоон бурхан од болчихжээ. Долоон бурхны дунд байдаг арай бүдгэвтэр од нь хааны гүнж юм санжээ.

	 


Дэлхий анх тогтсон нь

	 

	Манай дэлхий анх одоогийнх шиг хөрс шороо гэж байхгүй усаар бүрхмэл байсан гэнэ. Тэгээд Хурмаст тэнгэр Галбингаа гэдэг шувууг дэлхий уруу явуулжээ. Тэр шувуу гурван түмэн жилийн настай юм байна. Нэг түмэн жил болоод нэг өндөг гаргадаг гэнэ.

	Тэгээд өндгөө засах хуурай газар олдохгүй усан бөмбөлөг дээгүүр нисэж нисэж, эцэс сүүлд нь өдөө зулгааж усан дээр үүр засаад өндөглөжээ. Тэр зассан үүрэн дээр нь хумхын тоос суусаар байгаад газрын хөрс үүссэн гэнэ. Гурав дахь түмэн жил дээр гарсан өндөгнөөс нь янз бүрийн амьтан үүсэж, сүүлд хүн бий болжээ. Ингэж хөрст дэлхий тогтсон юм байна.

	Хувилбар: Газар дэлхийг Шагжтүв Бурхан бий болгосон гэнэ. Анх нь газар дэлхий гэж үгүй, нэлдээ ус далай байсныг Бурхан, тэнгэрээс чимх шороо авч ирж цацаад манай дэлхий бүтэж бүрэлджээ. Түүн дээр нь өвс ургамал, ан амьтан, хүн буй болов. Анхны хүн бүх биедээ үстэй байсныг Бурхан дургүйцэж зөвхөн толгойн үс, хөмсөг, сахал санчгийг нь үлдээгээд бусдыг нь зулгааж авчээ. Тэгээд хүн суга, цавиндаа жаахан үс үлдээж хоцорсон юм байна. Дараа нь Шагжтүв хаа нэгэн газраас хүүхэдтэй хүүхэн олж ирж, үүнээс хойш хүний төрөл буй болжээ. Анхан хүн Бурханы үгэнд орохгүй хилэнц үйлдсэнийхээ хариуд түүнээс цээрлэл авчээ: Анх нь хүний хөл өвдгөөрөө хойшоо нугардаг, ямар ч амьтнаас хурдан гүйдэг байв. Энэ залхаалтаас болж хөл нь арагшаа нугардаг болж, хүн ийм аажим удаан хөдөлгөөнтэй болсон ажээ.

	Анх хүн асар өндөр, маш урт насалдаг байв. Одоо харин яс нь доройтож бие нь жижгэрч, нас нь богиноссон гэнэ. Яваандаа хүн долоон жил наслах цагт өчигдөр төрсөн хүүхэд маргааш нь эрийн цээнд хүрч, унасан морь нь туулайн чинээ, хүн өөрөө тохойноос өндөргүй болох гэнэ. Тэр цагт гурван нар гарч газар дэлхий халуу дүүгж, зөвхөн уул нурууд үлдэх аж. Гал түймрийн дараагаар тугалган бороо орж, уул нурууд ч тэгширч, нэл элсэн нурам болох юм. Түүнийг нь салхи хийсгэж үгүй болгоход газрын доор тулж байсан хоёр халим, нэг мэлхий сая чөлөөтэй болж зөвхөн хоосон зай үлдэх ажээ. Ийм цаг хэдий удаан үргэлжлэхийг хэн ч мэдэхгүй. Энэ цагийн сүүлээр Майдар Бурхан ирж шинээр газар шороо бий болгохдоо одоо манай дэлхийг тулж байгаа нөгөө халим, мэлхийн дээр ахин дэлхийг бүтээх ажээ.

	 


Ертөнц ба хүний үүсэл

	 

	Эрт урьд цагт алтан дэлхий хүн амьтан ч гэж үгүй, нэг цулгай гилгэр юм байжээ. Тэр үед зөвхөн эгч дүү Нар, Сар хоёр л байсан юм байна. Нар нь Сарандаа хэлж:

	— Чи өдөр нь явж бай. Би шөнө нь явж байя гэсэнд, Сар дургүйцэж:

	— Үгүй ээ, өдөр нь хүн амьтан олон байх болно. Надад өдөр явах нь ичгэвтэр юм гэжээ.

	— За тэгвэл би өдөр нь явж, чи шөнөдөө явж байя гэж Нар хэлжээ.

	Газар дэлхий хов хоосон, урсах ус ч үгүй, ургамал мод, дов толгод ч үгүй учир тэдэнд маш уйтгартай байв. Ийм учраас ертөнцөд хүн буй болгох хэрэгтэй байлаа. Тэгээд Бурхан Шагжтүв эр эм хоёр хүн хийжээ. Эмэгтэйгээс нь нэг гүзээ шиг юм гарч ирж (төрж) гэнэ. Шагжтүв тэр гүзээг хэсэгчилж огтчоод, олон жижиг жижиг хүүхэд болгож, зүг зүгт тараан явуулж:

	— Чи тэр нутаг хошуунд, чи тэнд, чи тэнд гэх зэргээр янз бүрийн газар нутаг зааж өгчээ. Дараа нь Шагжтүв, Майдар хоёр хэнийх нь аяганд цэцэг дэлгэрэх нь вэ гэж мөрий тавьж гэнэ. Т эгсэн Шагжтүвийн аяганд цэцэг ургасныг Майдар нүдээ нээж хараад мэдэнгүүт өөрийнхөө аяганд шүүрч авч хийгээд,

	— Өө Шагжтүв! Хараач миний аяганд цэцэг ургасан байна гэжээ. Шагжтүв бол их номхон хүлцэнгүй Бурхан болохоор мэдсэн ч мэдээгүй юм шиг, 

	— Аа, сайн байна. Ирэх галав чинийх болог. Гэхдээ чиний галавын үед хүмүүс худалч, хулгайч л болох юм байна гэжээ.

	 


Ертөнц хийгээд хүний үүсэл

	 

	Эрт цагт дэлхий гэж байсангүй, нэлэнхий их ус байв. Шигмүни, Майдар, эцэг Бурхан энэ гурав нийлж дэлхийг бий болгохоор усан дунд явж байсан чинь Ангат гэдэг шувуу арван хоёр дэгдээхийгээ дагуулаад хөвж явжээ. Тэр гурван Бурхан:

	— Чи усны ёроолд шумбаж очоод хар, улаан шороо, элс авчирч өгөөч? гэж хэлжээ. Ангат шувуу гурван Бурханы үгэнд орж усны ёроол уруу шумбаж ороод хар шороо, улаан шороо, элс гурвыг зөөж авчирч өгөв. Гурван Бурхан нөгөө шороо, элсийг нь усан дээр цацаж газар дэлхий бий болгоод мод, ургамал ургаж дэлгэрүүлж гэнэ. Дараагаар нь хүн бий болгожээ. Хүний биеийг улаан шавраар, ясыг нь цагаан чулуугаар, цусыг нь усаар бүтээв. Ийм янзаар тэр гурван Бурхан эр, эм хоёр хүн хийсэн юм байна. Тэгээд энэ хоёр хүнээ яаж амь оруулж амьдруулах, хэн нь харж хандаж явах тухайгаа хэлэлцэж гэнэ. Тэгээд гурван Бурхан бие биеийнхээ өмнө ваар сав тавиад хэнийх нь саванд гэрэл цацарч байвал тэр нь хүнийг харж хандаж явахаар ярилцаж тогтоод унтаад өгчээ. Маргааш өглөө нь Шигмүни Бурхан хамгийн түрүүн сэрээд харсан чинь Майдар Бурханы өмнөх саванд гэрэл цацарч, цэцэг дэлгэрсэн байв гэнэ. Тэгэхээр нь Шигмүни, Майдарын өмнөхийг өөрийнхөө өмнөхтэй сольж тавиад хэвтээд өгчээ. Дараа нь гурвуул сэрээд харсан чинь Шигмүни Бурханы өмнөх саванд цэцэг дэлгэрч, гэрэл цацарч байжээ. Тэгээд Шигмүни Бурхан харж хандаж явах болсон юм байна. Харин Майдар Бурхан Шигмүнийг өөрийнхөө өмнөх гэрэл, цэцгийг мэхэлж авч сольж тавьсныг мэдээд:

	— Чи намайг залилж мэхэлсэн учир чиний хүмүүс чинь бие биеэ хуурч мэхэлж, худалч, хулгай хийж явах болно гэж хэлжээ. Тэгээд Майдар Бурхан Эцэг Бурхан хоёр тэнгэрт гарч, Шигмүни хийсэн хоёр хүнтэйгээ газарт үлджээ.

	Бурхан анх хүнийг бүтээхдээ даарч хөрөхгүй байлгах гэж үстэй болгож, харин нохойг нүцгэн хийсэн юм байна. Шигмүни хоёр хүнээ унтаж байх хооронд нохойгоор сахиулж орхиод, өөрөө тэнгэрт гарчээ. Энэ хооронд чөтгөр хүрч ирсэнд нохой хуцаж боргоогоод унтаж байгаа хүн уруу ойртуулахгүй байв. Чөтгөр тэгэхлээр нь:

	— Чи намайг бүү боргоо! Би чамд идэх юм өгье. Бас хүн шиг үстэй болгож өгье. Чи даарахгүй болно шүү дээ гэв. Нохой чөтгөрийн үгэнд ороод хуцаж боорлохоо болив. Тэгээд чөтгөр нохойг хооллож, үс ургуулж өгөв. Тийм учраас нохойн үс бузар гэж хэлэлцдэг юм.

	Чөтгөр унтаж байгаа хүн уруу ойртож ирээд тал талаас нулимж нулимчхаад яваад өгчээ.

	Шигмүни Бурхан тэнгэрээс бууж ирээд чөтгөрт хорлуулсан хүмүүс, бас үстэй болсон нохойг хармагц маш их хилэгнэж нохойд:

	— Чи хэзээ ямагт өлсгөлөн явах болно! Яс хэмлэж, даарч хөрж, хүний угаадас долоож, түүнд зодуулж жанчуулж яв! гэж хэлэв. Дараа нь Шигмүни Бурхан хүний бузартсан үсийг авч цэвэрлээд, зөвхөн толгой болон бусад газрын нь цэвэр үсийг үлдээсэн юм санжээ. Хүн унтаж байхдаа гараараа толгойгоо таглаж байсан учир толгойн үс нь чөтгөрийн шүлсэнд бузартаагүй юм байна. Ингэж анхны хүмүүс үсгүй, нүцгэн болсон учиртай юм гэнэ.

	 


Нар бий болсон нь

	 

	Нар сар байхгүй цагт хүмүүс биеэсээ оч үсэргэж, тэнгэрт нисэж явдаг байжээ. Тэгтэл тэдний нэг нь өвджээ. Бурхан, оточ гэлэнг эм эрүүлэхээр явуулж гэнэ. Гэлэн нь түмэн алдын урт нарийхан таяг барьж, энэ замбуутивийн цаадах гадаад далайгаар эрж шүүрдээд, эм олж аваад эргэж тэнгэрт нисжээ. Бурхан, оточ гэлэнг өвчтэй хүнийг олж очиход нь тусалж тэнгэрт алтан шар өнгийн толь цацруулжээ. (Зарим хувилбарт очроо тусгасан гэдэг) Тэр толь нь одоо тэнгэрт нар болоод байгаа нь энэ гэнэ. Энэ цагаас хойш хүн биеэсээ оч үсэргэж явахаа больж, нарны гэрлээр амь зуух болсон гэнэ.

	 


Нар, сар, мичид

	 

	Эрт дээр цагт Бурхан багш хонхныхоо очрыг нэг шавьдаа өгч, далайг хоёр удаа бүлээд ир гэж явуулжээ. Шавь нь очоод нэг бүлтэл нар гарч, хоёр бүлтэл сар гарч ирж гэнэ. Ахиад бүлбэл юу гардаг бол гэж бодоод сониуч зан гаргаж дахин бүлтэл мичид гарч иржээ. Дахиад бүлэхээр юу гарч ирдгийг үзэх гэж мөн нэг бүлтэл Раху гэгч хамаг ертөнцийг өрөвхийн сорж залгих айхавтар амьтан гарч ирж гэнэ. Энэ ертөнцийг сордог Раху гэдэг амьтныг нар, сар хоёрын нэг нь барьж хадгал гэж. Тэгэхлээр Бурхан багш "Би барихлаар ертөнцийн амьтныг түлж шатаачихна. Сэрүүнээрээ чи барь” гээд Раху гэдэг амьтныг саранд хадгалуулсан гэнэ. Саран дээр байдаг хар толбо тэр Раху гэдэг амьтан гэнэ. Энэ Раху гэдэг амьтан нь гурван жилд нэг удаа сарыг барих гэж ноцолддог гэнэ. Үүнийг Раху сар барилаа гэдэг. Ингэж Рахуг сар барих цагт гурван настай эрэгтэй хүүхэд уйлуулж, дөрвөн нүдтэй халтар нохой хуцуулж, хавар хар буу тавьж, их дуу чимээ гаргаж байдаг. Раху сар барих үед жирэмсэн эмэгтэй хүн ил шээхийг цээрлэдэг.

	Мичид тэнгэрт гарвал их хүйтрэх учиртай гэнэ. Түүнийг тэнгэрт гаргахгүй гэж морь гишгэлэх гэхээр үхэр булаалдаж, зуны халуунд оодгонодгоороо би үүнийг гишгэж дарна гэж түрүүлж очоод гишгэтэл турууных нь салаагаар гараад тэнгэрт одсон гэнэ. Үхрийн турууны салаанд мичид шагнаж хайрласан шар өөх бий болсон гэнэ. Үхрийг, "Чи юу гэж мичдийг тэнгэрт гаргав?” гэхлээр “Өвөл болж, цасан дээр шир шир дуу гаргаж гишгэлж явах сайхан юм” гэж хэлсэн гэнэ. Ингэж мичид тэнгэрт гарснаас болж хүйтэрч, жилийн дөрвөн улирал бий болсон юм байна.

	 


Цахилгаан цахидаг болсны учир

	 

	Нэг их усан дотор хоёр загас ам сүүлээрээ гөхөлдөн, цагариг хэлбэртэй байдаг байв.

	Тэр хоёр загасны хооронд цугларсан элс, шорооноос Сүмбэр уул ургасан гэнэ. Бид, тэр хоёр загасны биеэс бүтсэн дөрвөн тивийн хашааны гадна талд аж төрж, сууцгаадаг юм байна. Сүмбэр уулын бэлээс оройг нь хүртэл ургасан нэг их мод сүндэрлэж байдаг гэнэ.

	Сүмбэр уулын дээд талаар тэнгэр нар гурав гурваар үелэн сууцгааж, тэр модны үр жимсээр хооллож байдаг юм байна. Тэр тэнгэр нар нааш цааш болцгоож, модноос жимс таслан авах бүрийд тэнгэрт цахилгаан цахидаг гэнэ.

	 


Эрхий мэргэн

	 

	Эрт урьд цагт энэ дэлхийд долоон нар гараад, ган гачиг болоод, газрын хөрс улайдаад, ус мөрөн ширгээд, ургамал мод хатаад, амьтан хүн халууцаад, адуу мал харангадаад байх суухын аргагүй болж гэнэ. Тэгтэл тэр нутагт Эрхий мэргэн гэдэг харснаа харвадаг, харваснаа онодог хавтай мэргэн харваач байж гэнээ. Огторгуйд гарсан олон нарыг чи онож харваад устгаад өгөөч гэж олон амьтан түүнд очиж гуйж гэнэ.

	Эрийн эр төрсөн Эрхий мэргэн харваач эрхийдээ эрчимтэй, элгэндээ цөстэй, залуу настай, халуун цустай хүн болохоор мэргэн харвадагтаа эрдэж:

	— Долоон нарыг би долоон сумаар нэг нэг харваад онож устгаж чадахгүй бол эрхий хуруугаа огтлоод, эр хүнээ байгаад, хар ус уухгүй, хагд өвс идэхгүй амьтан (тарвага) болоод харанхуй нүхэнд амьдарна гэж ам алдаж, андгай тангараг хийж гэнэ.

	Тэгээд дорноос өрнөд хүртэл огторгуйд цуварсан долоон нарыг зүүнээс нь харваад гарч гэнэ. Зургаан сумаар зургаан нарыг устгаад, долоо дахь нарыг харвахаар шагайж, шившиж байтал нь хараацай шувуу хоорондуур нь орж халхалсанд, харваад орхисон чинь хараацайн сүүлийг сэт оносон учир алтан хараацайн сүүл хоёр салаа болчихсон гэнэ. Харин өнөөх сүүлчийн нар харваачаас айгаад баруун уулын цаагуур барс гээд далд орчхож гэнэ.

	Эрхий мэргэн харваач хараацай шувууг садаа боллоо гэж харцага алаг мориороо хөөж алах гэсэнд, морь нь, “Харуй бүрийгээс харуй бүрий хүртэл хөөгөөд хараацай шувууг би гүйцэхгүй бол хөл мөчийг минь огтлоод хөдөө газар хаяарай! Би эмээлт морио байгаад, энхэл тунхал газар амьдрах болно” гэж ам тангаргаа өгч гэнэ.

	Хараацай шувууг хөөгөөд хариугүй гүйцэхийн даваан дээр хараацай шувуу хаашаа ч хамаагүй хальт булт үсрээд арай гүйцэгдэлгүй зугтаасаар үүрийн харуй бүрий хүргэчхэж гэнэ. Эрхий мэргэн уурлаад харцага алаг мориныхоо урд хоёр хөлийг огтлоод хөдөө газар хаячихсан чинь алаг даага болчхож гэнэ. Алаг дааганы урд хоёр хөл богино байдгийн учир тэр гэнэ. Бас хараацай шувуу харуй бүрийгээр морьтой хүний урдуур хойгуур ээрэн тойрон нисэхдээ:

	“Сайн эрийн дөрөөн доогуур, Муу эрийн сахал доогуур” гэж хэлээд намайг гүйцэх үү, гүйцэх үү? гэж дооглож байгаа нь тэр гэнэ.

	Эрхий мэргэн өөрөө эр хүний ам тангаргийн ёсоор эрхий хуруугаа огтолж хаяад, эр хүнээ байгаад, хар ус уудаггүй, хагд өвс иддэггүй тарвага болоод харанхуй нүхэнд амьдардаг болсон гэнэ. Тарваганы хөлийн сарвуу дөрөв байдаг нь үүнээс болсон гэнэ. Бас Эрхий мэргэн харваач тарвага болсноо мартаад отож байж нарыг харвана гэж, өглөө оройн нарнаар нүхнээсээ гардгийн учир тэр гэнэ. Жич: тарваганд хүн мах гэж идэж болдоггүй мах байдаг нь Эрхий мэргэний мах учраас тэр гэнэ. Мөн энэ дэлхийд үлдсэн ганц нар, Эрхий мэргэнээс айгаад уулын цаагуур орчихсон учраас өдөр шөнө ээлжилдэг болсон гэнэ.

	 


Үүрийн цолмон

	 

	Дээр үед нэг ядуу залуу, охин дүүтэйгээ амьдардаг байжээ. Ах нь дүүгээрээ хэдэн өдрийн турш хөгнө, зэл, ногт, чөдөр томуулж аваад, тэр бүгдийгээ нэг шөнө татаж хоноод өглөө боссон чинь зэл, хөгнө дүүрэн зээглэсэн их малтай болсон байв гэнэ. Тэр охин.

	“Намайг хүнд очихоор ах надад юу ч өгөхгүй" гэж бодоод ахыгаа хорлохоор шийджээ. Дүү нь нэг өдөр ахыгаа анд явсан хойгуур гэрийнхээ гадуур давхар гэр бариулж, хоёр гэрийн завсар эргэн тойрон хүн зогсоож алуулахаар бэлтгээд байв. Тэгсэн морь нь давхар гэрийг цөм цавчиж ороод эзнээ авч зугтсан гэнээ. Ах нь мориндоо мордмогц дүүгээ шүүрч аван:

	 

	"Өр сахисан

	Өрүүний (үүрийн) цолмон бол" 

	 

	гэж хэлж шидчихээд давхиад явчихжээ. Ингээд тэр ядуу залуугийн дүү үүрийн цолмон од болсон юм санжээ. Цолмон үүрээр гардаг нь оддыг гүйцэхгүй бараадаж яваа нь тэр гэнэ.

	 


Үүрийн цолмон, мичид оддын үүссэн тухай

	 

	Эрт урьд цагт ах дүү зургаан залуу байжээ. Тэд нэг өдөр зүг бүрд явцгааж эрдэм ном, ид шид сурч ирэхээр хэлэлцэж гэнэ. Тэгээд нутаг усандаа эргэж ирж уулзах болзоо тавиад зургаан тийшээ явцгаажээ.

	 Цөмөөрөө нэг нэг эрдэм сураад, гурван жилийн дараа болзсон газартаа буцаж ирсэнд, отгон дүү нь алга байжээ. Ах нар нь ямар. ямар эрдэм сурч ирснээ хэлэлцэж ярьж гэнэ.

	 Хамгийн том ах нь далдыг хардаг ид шидтэй болсон гэж. Хоёр дахь нь энэ ертөнцийн аль ч газар байгаа юмны явдал учрыг мэддэг эрдэмтэй болсон гэж. Гурав дахь нь санасан газар нисэж хүрэх увдистай болсон гэж. Дөрөв дэх нь ямар ч хортон дайсанд харагдахгүй хажуугаар нь өнгөрч чадах илбэ эрдэмтэй болсон гэж. Тав дахь нь юу санасан хүссэнээ бүтээж чаддаг ид шидтэй болсон гэж байна гэнэ. Их ах нь:

	 — Отгон дүү минь гадаад далайн цаад тивд нэг хааны гоо үзэсгэлэнт дагинатай ханилсныг олж харлаа. Яаж дүүгээ олж авах вэ? гэж хэлжээ.

	 Хоёр дахь ах нь, түүнийг авч ирэх замд тохиолдох гай барцад гэвэл,

	 — Гадаад далайн дундах арал дээр байдаг аварга могой далай дээгүүр өнгөрсөн бүхнийг сорж залгидаг аюултай юм байна. Үүнийг гэтэлж чадвал бид дүүгээ олж ирж болно оо гэжээ. Гурав дахь ах нь:

	 — Та нар хорт могойд залгиулахгүй хүрч чадвал би хүргэж чадна. Хормой хормойноосоо барьцгаа. Би дагуулж аваад нисье гэж. Дөрөв дэх ах нь:

	 — Хорт могойг би аргалж үзье гэж. Тав дахь нь,

	 — Би дүүгээ ирсэн цагт нь юу санасан хүссэнийг нь бүтээж өгч чадна гэж хэлжээ.

	 За тэгээд ах дүү тавуул дүүгээ олж ирэхээр гадаад далай дээгүүр нисэж явтал, хуй салхи дэгдэж, хорт могой ховдоглон сорох гэсэн боловч хаагуур юу явж байгаа нь мэдэгдэхгүй хий сороод хоцорчээ. Ингээд ах дүү зургаа дүүгээ үзэсгэлэнт дагинын хамт нутаг орондоо авч ирж баяр хөөр болж, тав дахь дүү нь хувцас хунар, мал хөрөнгө, идээ будаа, юу санасан бүхнийг бэлэн болгожээ. Дараа нь ах дүү зургаа цугларч, энэ үзэсгэлэн гуа авхайг хэн нь эхнэрээ болгохоо хэлэлцэж гэнэ. Бага дүү нь:

	 — Олохыг нь би олсон, олсноороо би авна гэж.

	 — Гэр орон, мал хөрөнгө эд хогшлыг би дутаахгүй бэлдсэнээрээ би авна гэж хоёр дахь дүү нь хэлж.

	 — За та нар надгүй бол хорт могойн хоол болох байсан биш үү. Ач тус болсноороо би авах учиртай гэж гурав дахь дүү нь хэлж.

	 — Надгүй бол та нар гадаад далайн цаад талд яаж очиж ирэх вэ? Хүргэж тээж ирснээрээ би авна гэж дөрөв дэх дүү нь хэлж.

	 — Хамаг учрыг мэдэж, хаа байгааг нь олж мэдсэнээрээ би авна гэж тав дахь, зургаа дахь нь хэлцгээж.

	 Ах дүү зургаа ингэж маргаад байхаар нь дагина:

	 — Тэгвэл цөмөөрөө тэнгэрт гарч од болцгооё. Би үүрийн цолмон гэдэг од болно. Та нар мичид гэдэг од болоорой. Жилдээ нэг удаа бараа бараагаа харж явъя гэж хэлээд тэр дагина үүрийн цолмон од болжээ. Ах дүү зургаа дагинын хэлсэн ёсоор мичид гэдэг од болцгоосон юм гэнэ. Ингэж дагина, ах дүү зургаагийн бараа бараагаа харалцахыг од мичид тохиох гэсэн байна.

	 


Өвөл зун яагаад ээлжилдэг вэ?

	 

	Сүн далайг шалбааг байхад. Сүмбэр уулыг толгод төдий байхад Хүйтний өвгөн, Дулааны өвгөн хоёр хүч чадлаа үзэлцэх гэжээ. Хүйтний өвгөн:

	— Би есөн хоногт энэ дэлхийг тас хөлдөөе! Чи хайлуулж чадах уу? гэхэд, Дулааны өвгөн:

	— Би тэгвэл найман өдөрт л цас мөсийг нь хайлуулж, усан далай тогтоож чадна.

	Харин чи миний халууныг халхалж чадахгүй шүү дээ! гэжээ. Тэгээд тэр хоёр мөрийгөө авсан нь нөгөөгөө мэдэлдээ авна гэж тохиролцжээ. Хүйтний өвгөн есөн хоногийн турш цасан шуурга тавьж, ер бусын их хүйтнээр дэлхийг цэвдэг мөс болтол хөлдөөгөөд, аварга том бух бүтээж авран хамгаалагч болгон тавьж гэнэ. Дулааны өвгөн найман өдрийн дотор нар бүтээж, дэлхийг найман зүгээс нь шарж, найман өдөрт усан их далайтай болгочихжээ.

	— Хаана мөс үлдэж вэ? гэж шалгахад нь аварга бухын битүү дөрвөн хөл доор нь мөс үлдсэн байжээ. Урд хоёр хөл доор нь мөсөн туйл болон тогтсон юм санжээ. Дулааны өвгөн уурлахдаа тэр бухын битүү дөрвөн туурайг хага цавччихсан гэнэ. Тэгснээс үхэр салаа туурайтай болжээ. Гэвч хоёр өвгөний хүч нь тэнцэж, жилийг жигдхэн хувааж, зун өвөл ээлжлүүлдэг болсон юм санжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

